
DÜNYA

Zelenski Osloda ABŞ elçisi Uitkoffla görüşəcək
Oktyabr 20, 2026

Volodimir Zelenski və Stiv Uitkoff

ABŞ-nin xüsusi elçiləri Stiv Uitkoff  və Cared Kuşner Osloda Ukrayna prezidenti
Volodimir Zelenski ilə keçiriləcək görüşlərdə iştirak edəcəklər.

Norveçin baş naziri Yonas Qar Störe Ukrayna tərəfinin ABŞ xüsusi elçilərinin də bu
görüşlərə qatılmasını xahiş etdiyini bildirib. Bəyanatda deyilir ki, Uitkoff  Osloya şəxsən

səfər edəcək, Kuşner isə səhhətinə görə görüşlərə məsafədən (onlayn) qoşulacaq.

Oslodakı bu danışıqlar ABŞ prezidenti Donald Tramp ilə Zelenski arasındakı gərginlik
fonunda baş tutur. Tramp Rusiyanın Ukraynaya qarşı işğalçı müharibəsinin başa
çatdırılması üzrə danışıqlarda Zelenskinin iştirak etməməli olduğuna işarə edib: "Açığı,

düşünürəm ki, artıq Ukrayna adından danışıqları başqa birinin aparmasının vaxtı çatıb".

Zelenski isə öz növbəsində Tramp administrasiyasının bir sıra addımlarının Rusiya
prezidenti Vladimir Putinin maraqlarına xidmət edəcəyini vurğulayıb. Belə ki, son iki
həftə ərzində Tramp Rusiyadan dizel yanacağı ixracına qoyulan qadağanı ləğv edib və

ötən ay imzaladığı qanunla tətbiq olunmalı sanksiyaların icrasını dayandırıb.

Marko Rubio və Volodimir Zelenski

Zelenski və Rubio 'Starlink' və ballistik raketlərdən müdafiəni

müzakirə ediblər

Ukrayna prezidenti Volodimir Zelenski ABŞ-nin dövlət katibi Marko Rubio ilə hava
hücumundan müdafiə və peyk rabitəsi mövzusunda "məzmunlu" danışıqlar apardığını

bəyan edib. Zelenski bu barədə oktyabrın 20-də məlumat verib.

O, "X" sosial şəbəkəsindəki hesabında yazıb ki, görüşdə ballistik raket əleyhinə müdafiə
sistemləri, Rusiyanın ballistik raket zərbələri barədə öncədən xəbərdarlıq mexanizmləri,
eləcə də "Starlink" və "Starshield" peyk xidmətlərinin mövcud vəziyyəti müzakirə
olunub. Ukrayna lideri bu xidmətlərin fəaliyyətinin bərpa edilməli olduğunu xüsusilə

vurğulayıb.

"Reuters" agentliyi Zelenskinin oktyabrın 20-də Osloya getdiyini bildirir. Ukrayna lideri
burada ölkəsindəki müharibə və Avropanın təhlükəsizliyi ilə bağlı danışıqlar aparacaq.
Görüşün təşkilatçılarından olan Norveç hökuməti və Finlandiya tərəfi də bu barədə
rəsmi məlumat yayıb.



"Prezident Zelenski Ukrayna üçün olduqca kritik bir vaxtda, diplomatik səylər

çərçivəsində Norveç və Finlandiyadan bu görüşün təşkil olunmasını xahiş edib", -
Norveçin baş naziri Yonas Qar Störe bəyanatında bildirib.

Finlandiya prezidenti Aleksandr Stubb isə Zelenski və Störe ilə keçiriləcək görüşlərdə
şəxsən iştirak edəcəyini vurğulayıb. O, müzakirələrin əsas mövzusunun "Rusiyanın
Ukraynaya qarşı başlatdığı qanunsuz təcavüzkar müharibə və Avropadakı ümumi
təhlükəsizlik vəziyyəti" olacağını bəyan edib.

Bununla belə, Norveç və Finlandiya rəsmiləri öz bəyanatlarında ABŞ və ya digər Avropa

nümayəndə heyətlərinin bu görüşdə iştirak edib-etməyəcəyi barədə hər hansı detal
açıqlamayıb.

Buna da bax:
Rubio: Ukraynanın xəbərdar edilməməsinə
səbəb proqram xətasıdır

Tramp: Məqsəd Moskvanı danışıqlar masasında
saxlamaqdır

ABŞ senatorları Ukraynaya görə 'Starshield'
sisteminin araşdırılmasını tələb ediblər

